
Kostskisse ombygging Treungen kommunehus (002) 
Budsjett, økonomiplan og handlingsprogram 2026-2029 
(Må lastast ned som eige dokument; https://www.nissedal.kommune.no/tenester/politikk-
innsyn-og-organisasjon/politiske-utval---innkallingar-protokollar)  

 
 

Fakta i saka: 

Bakgrunn for saka/tidlegare saksgang 
Kommunedirektøren legg med dette fram sitt forslag til budsjett for 2026 og økonomi- og 
handlingsplan for 2026-2029. Formannskapet har handsama som drøftingssak ei «skisse» av 
kommunedirektøren sitt framlegg til budsjett 2026 i møte 6. november.  Denne saka er i stor 
grad «kopi» av saka som blei lagt fram for formannskapet 06.11., men oppdatert for dei 
endringar som er kome til etter utsending av sak til møte 06.11. og supplert med kommentarar 
på enkelte punkt.  Den største endringa er at når heile detaljbudsjettet var klart synte det at 
auke i pensjonsutgiftene og krav til minste avdrag på lån blei større enn kva som var lagt til 
grunn i den førebelse saka. Avsetning til fond er derfor 4,1 mill. og ikkje 4,8 slik det stod i den 
førebelse saka.    
 
Ved saka fylgjer ein oversikt over dei tiltak/behov som har vore vurdert, men som det ikkje er 
funne rom for å innarbeide i framlegg til budsjett/økonomiplan («Rosa blekke»).  
 

https://www.nissedal.kommune.no/tenester/politikk-innsyn-og-organisasjon/politiske-utval---innkallingar-protokollar
https://www.nissedal.kommune.no/tenester/politikk-innsyn-og-organisasjon/politiske-utval---innkallingar-protokollar


Det vert her og synleggjort alternative tiltak til å redusere driftsnivået på dei ulike 
tenesteområda. Mange av desse tiltak bør utgreiast nærare, før dei eventuelt vert innarbeidd i 
budsjettet. Ei full utgreiing av alle tiltak som er omtalt ville gjere dette til eit svært omfattande 
dokument.  
 
Budsjett/økonomiplan og handlingsprogram skal vere i samsvar med kvarandre og tiltak i 
handlingsprogrammet skal «korrespondere» med dei økonomiske rammene som er sett. Dette 
for å oppfylle kravet om at kommunestyret sine prioriteringar, målsetningar og premisser som 
eit årsbudsjett bygger på skal kome tydeleg fram.  
 
 
Lovgrunnlaget 
Kommunale budsjettforskrifter, kommunelova 
 
 
Forankring i eige planverk 
Gjeldande økonomiplan og handlingsprogram 
 

Vurdering: 

Sentrale inntekter/utgifter: 
 
Distriktstilskot Sør-Norge er blitt det store tema i høve til rammeoverføringar i år. Kommunar 
med mindre enn 3.200 innbyggarar, inntektsnivå under 140% av landsnittet rekna ut for snitt 
siste 4 år (der ordinære skatteinntekter, eigedomsskatteinntekter frå kraftverk og 
konsesjonskraftinntekter blir rekna med) og som har ein distriktsindeks under 45 får fullt tilskot 
som i 2026 er kr 7.032.000. Kommunen har fått dette tilskotet dei siste åra. På bakgrunn av at 
konsesjonskraftstyret blei omorganisert i 2024 og blei rapporteringspliktig til KOSTRA skjedde 
det ei dobbeltrapportering av konsesjonskraftinntektene for 2024. Denne endring i rapportering 
blei ikkje meldt frå om til kommunane og dermed blei ikkje dette oppdaga før kommunen ikkje 
fekk distriktstilskot då framlegg til statsbudsjett 2026 blei lagt fram. Hjartdal er i same situasjon 
som Nissedal. Kommunen blei kompensert gjennom inntektsgarantien (INGAR) med 3,4 mill. 
på bakgrunn av denne reduksjonen i inntekt. Men INGAR er ei overgangsordning, slik at ein 
kan ikkje forvente å få same kompensasjon i 2027. Men då dette blei oppdaga blei det jobba 
tett med å få korrigert dette og ein vil få rapportert inn rette tal og høgst truleg og få tilskot 
korrigert. Det er i budsjettarbeidet lagt til grunn at kommunen kjem inn under ordninga att med 
distriktstilskot Sør-Norge i 2026.  
 
I sum budsjetterer ein då med 162 mill. i skatt og rammetilskot. Dette er ein vekst på i overkant 
av 7%, men som legg til grunn at kommunen får distriktstilskot.  
 
Eigedomsskatt kraftverk er budsjettert med 10,6 mill. som er opp kr 100.000 jf. 2025. På 
eigedomsskatt bustad/fritidsbustad/næring er det budsjettert med 8,5 mill. som er 1 mill. meir 
enn 2025. Dette på bakgrunn av ny taksering. Taksering av kraftliner er gjennomført. Når det 
gjeld taksering av dei om lag 3.500 bygga i kommunen håpar ein at dette er klart når 
kommunestyret skal fatte sitt budsjettvedtak. Men det kan hende at det står noko arbeid att då 
og at kommunestyret må fatte vedtak utifrå prognoser.  
 
Utbyte VTK er sett til same sum som den blei justert opp til i år 2,15 mill.  
 
Samla er renteinntekter budsjettert til 4,3 mill. som er om lag same sum som opphavleg 
budsjett 2025.  
 
Integreringstilskot flyktningar er sett til same sum som i 2025-budsjettet, 13,6 mill. Det blir då 
lagt til grunn 15 nye busetjingar i 2026 og teke omsyn til dei som går ut av ordninga. Tilskotsats 
for integreringstilskot vert i framlegg til statsbudsjett ikkje justert.  
 



Rentekompensasjon lån frå Husbanken er budsjettert med kr 620.000. Her er kr 190.000 «nye 
midlar» knyt til ombygging Tveit skule.  
 
Avdrag er budsjettert med 13,9 mill. Det er då vidareført utsetjing av avdrag på 1 mill. for å 
finansierer delar av «vedlikehaldspakke» for kommunale bygg. I tillegg må ein refinansiere 
delar av lånegjelda for å tilpasse seg nye reglar om avskriving av VA-anlegg, som opnar for 
avskriviningstid opp mot 80 år. Dette gjer at ein må redusere avdrag med om lag 2,6 mill. i 
høve til opphavleg nedbetalingsplan.  
 
Det er budsjettert med ei snittrente på innlån på 4,67% for 2026. Lånegjeld ved utgangen av 
2026 vil vere ca. 587 mill. Rente på innlån vil vere nær 25 mill. i 2026 
 
Utgifter heile kommunen:  
Pensjonsutgifter aukar utover ordinær lønsvekst med 3,6 mill. Dette var og tema i 2. tertial -25.  
Løns- og prisvekst, inklusiv auke i pensjonsutgifter, samla for heile kommunen, alle 
rammeområde, er 10,1 mill. I dette talet ligg og auke i avsett lønspott  for heile kommunen.     
 
 
Rammeområde felles:  
 
Moment frå gjeldande økonomiplan:  
 
Taksering gjennomført og ramme vert redusert med 0,7 mill.  
 
Plassar på Re-start blei vedteke avslutta frå 2. halvår 2025. Heilår gir ytterligare reduksjon av 
ramme på kr 220.000.  
 
Moment frå tertialkontroll 2025 som blir vidareført i 2026: 
 
Auke utgifter NAV kr 527.000 
Auke utgifter VTDS: kr 850.000 
Auke frikjøp tillitsvalde: kr 182.000 
Ny arkivplan/samsvar: kr 60.000 
Innføring Meirkompetanse: 76.000 
 
 
Korrigeringar i budsjett 2026:  
 
Konsesjonskraftinntekter er budsjettert jf. prognose til 15,4 mill. Dette er 1,1 mill. lågare enn 
opphavleg budsjett 2025 og 2,7 mill. lågare enn justert budsjett for 2025.  
 
Utgifter til barnevern går ned jf. prognose med 0,7 mill.  
 
Tiltak i budsjett 2026:  
 
Kommunen går inn på prosjekt med skylagring og lisensar for CO-pilot, til ein kostnad av         
kr 465.000. Dette er eit samarbeidsprosjekt blant alle VTDS-kommunar.  
 
I budsjettet for 2024 blei det innført kommunestyret sin gåvekonto på kr 25.000. Denne vert 
tilrådd fjerna.  
 
For nokre år tilbake blei tilskot frå Husbanken til etablering og utbetring lagt inn i rammetilskot. 
Fram til nå har ein finansiert årlege utgifter med oppsparte fondsmidlar frå då dette var eit 
øyremerka tilskot. Frå 2026 blir det tilrådd at dette vert finansiert med rammetilskot, slik 
omlegging la opp til. Sum avsett er kr 150.000.    
 
 



Under næring blir det tilrådd å avslutte ordninga med tilskot til lokal næringsdrivande for å drive 
turistinformasjon. Avtala går ut 1. halvår 2025. Årskostnad kr 130.000 finansiert med 
næringsfondsmidlar. Dette vert omdisponert til å finansiere overføring til landbrukskontoret.        
Kr 65.000 i 2026, som ligg under rammeområde felles.     
 
 
Rammeområde oppvekst og kultur:  
 
Moment frå gjeldande økonomiplan:  
Spesialpedagogiske tiltak skule avslutta, kr 920.000 trekt inn.  
Utgifter avsett til mellombels skuledrift ved ombygging trekt inn, kr 166.000 
Heilår av 20% styrking musikkskule, kr 90.000 
Opptrykk bygdesoge gjennomført i 2025 og trekt inn, kr 150.000 
 
Moment frå tertialkontroll 2025 som blir vidareført i 2026: 
Styrking bemanning barnehage: 2,4 mill.  
Styrking bemanning skule: 3,7 mill.  
Etablering SFO Fjone/Felle: kr 740.000 (500.000 lagt inn i budsjett 2025). 
 
 
Korrigeringar i budsjett 2026:  
Redusert kostnad gjesteelev kr 100.000.  
Auka statstilskot vaksenopplæring kr 100.000 
Reduserte utgifter ved mellombels vikarløysing vaksenopplæring kr 196.000 (tilbake i 20279  
Reduserte inntekter ved redusert pris barnehage, kr 450.000 (kompensert i rammetilskot).  
 
Tiltak i budsjett 2026:  
Redusere tilbod på vaksenopplæring knyt til bebuarar Kåsa, kr 150.000. Det har blitt gitt 
vaksenopplæring på Mila for nokre bebuarar på Kåsa, 5 veketimar a 45 min. Desse brukarane 
har fått alt dei har rett på. Vaksenopplæringa kan utarbeide materiell som kan ligge på Mila, slik 
at den tilsette frå Kåsa kan gjere desse oppgåvene saman med brukaren.  
 
Barnehagane blir sommarstengde (4 veker). Dette gir innsparing i vikarutgifter på om lag  
kr 120.000. (12 vikarar spart i 1 veke) Det er viktig at dette er i juli mnd. for å følgje SFO. Auke 
av perioden med stengte barnehagar gjer det vanskelegare for foreldre med logistikk og få 
feriekabalen i heimane til å gå opp. Ikkje alle har 4 veker ferie, og heimar må kanskje dele opp 
ferien sin og ikkje ha ferie saman. Eventuelt belage seg på andre løysingar som barnevakt, ol. 
Det kan vere heimar som ikkje har denne muligheten. I tillegg mindre fleksibilitet i uttak av ferie 
for tilsette. Ferien blir «bunde» opp desse vekene  
Mindre mulighet for ungdom å få sommerjobb, med tanke på jobbrekrutering.  
 
Felles SU 22.09.25 hadde desse innspela til forslaget: 

• Ønskjer dette framfor tiltak som fører til nedbemanning 

• Ønskjer ikkje dette, ønskjer å kunne bestemme uttak av ferie sjølv 

Bemanning i barnehagane er blitt styrka gjennom 2025. Frå 01.08.26 er det truleg grunnlag for 
å redusere med eit årsverk att. Innsparing på kr 300.000 og heilår 2027 kr 650.000.  
 
Det blir tilrådd slå saman undervisning mellom trinn på ulike fag både på Kyrkjebygda og Tveit 
skule frå 01.08.26. Gir ei innsparing på om lag 0,4 mill. i 2026. Heilårsvirkning kt 970.000. 
Storparten av innsparinga er på Tveit skule. Kyrkjebygda oppvekstsenter har allereie i dag 
samanslåing av klasser i dei praktisk estetiske faga. Det vil likevel vere mogeleg å slå saman 
ytterlegare klasser. Innsparing Kyrkjebygda heilår kr 90.000. Nokre av klassene ved Tveit skule 
har færre enn 15 elevar, og ein kan vurdere å slå dei saman med større klasser i enkelte 
timar/fag for å spare ressurs til fast tilsette og vikarar. Dette vil være mest aktuelt i faga KRLE, 
gym/fysisk aktivitet og musikk.  Dette ved reduksjon av ei 100% stilling: 880.000 (inkl. sosiale 
utgifter). Dette leie til ekstra store klasser i enkelte timar, som kan bli utfordrande for ansvarleg 



lærar. Vidare kan det gje mindre individuell oppfølging av elevar og auka risiko for uro og støy i 
klasserommet.  
 
I vår i samband med revidert nasjonalbudsjett var det tale om at kommunane skulle få støtte til 
å gje ein form for skulemat. Kommunen innførte kantinedrift for nokre år tilbake då det var 
sterkt framme frå staten si side å legge inn dette som obligatorisk. Det kom heller ikkje i år 
midlar til skulemat og det vert tilrådd å avvikle drifta på kantina ved Tveit skule frå 01.08.26. 
Dette gir ei innsparing i 2026 på kr 308.000 og heilårsvirkning er kr 740.000. Nissedal 
ungdomsskule har hatt eit kantinetilbod til elevane i fleire år, der ein i dag har ein kantinetilsett i 
60% stilling som lagar all maten og driftar kantina. Tilbodet har vore populært og kantina har og 
produsert mat for arrangement for skulen ved særskilde anledningar og høgtider. Utgifter til 
kantinedrift handlar om lønnsutgifter og innkjøp av varer og produkt.   
   
Innsparingspotensiale:   
Reduksjon i stilling: 400.000 (inkl. sosiale utgifter)  
Reduksjon i innkjøp av varer: 340.000  
Total innsparing:  740.000   
 
Viss ein avviklar kantina, vil ein del elevar få eit ustabilt kosthald, fordi dei gløymer/ikkje vil ha 
med niste heimanfrå. Dette kan påverke konsentrasjon til ein del elevar. Det vil og bli ei ekstra 
utgift for familiar som slit økonomisk. Ei anna konsekvens er at ein mistar ein viktig sosial arena 
for å styrke venskap og relasjonar mellom elevar og førebygging av mobbing. Kantina har blitt 
ein naturleg møteplass gjennom skuledagen, der elevar er saman, eter og sosialiserer. Dette 
bidrar til å styrke relasjonar mellom elevar.  
  
Ungdomsrådet løfta dette som eit kuttforslag 02.09.25, med følgjande moment i påfølgande 
diskusjon:  

• Det er heilt ok for dei fleste kring bordet  

• Dei som ikkje får med seg mat heimanfrå kan avtale med ein lærar slik at dei får noko mat  

• For nokre har kantina vore viktig, særleg sosialt  

• Nokre meiner det sosial kan bli ivareteke likevel ved å ete nista si saman i kantina og/eller ha frukt der  

• Fleire tok til orde for å heller bruke dei midlane på å behalde fritidsaktiviteter, tilbod i psykisk helse og å gå vidare med 
sak om treningsrom  

  
  Felles SU 22.09.25 hadde desse innspela til forslaget: 

• Ok å kutte ut kantina. Vil heller behalde kino, skoleutflukter osv. 

• Vi vil behalde kantina 

• Kantina er luksus 

• Kantina er viktig og bra for elevane, og lærarane kan merke det på elevane 

 

Det vert tilrådd å redusere kulturmidlar til nivået som var i 2024, innsparing/reduksjon  
kr 125.000. Det vil seie å halvere potten i høve til 2025. Om ein kuttar i denne støtta, vil ein ta 
bort eit svært viktig inntektsgrunnlag for det frivillige liv i kommunen. I Nissedal har vi eit stort 
og mangfaldig frivillig liv, som produserer aktivitet og møteplassar for alle. Å kutte i støtta kan 
bety at noko av aktivitetane kan bli redusert/lagt ned.  
 
 Felles SU 22.09.25 hadde desse innspela til forslaget: 

• Kutt her, dette kan dei søke om andre stader 

 
 
 
 
 
 
 
 



Rammeområde Velferd:  
 
  
Moment frå gjeldande økonomiplan:  
Mildar til mellombels løysing vikar legekontor kr 380.000 trekt inn.  
Midlar til kreativ møteplass (akt.bu ved NOS) bygd og mildar trekt inn kr 40.000 
 
 
Moment frå tertialkontroll 2025 som blir vidareført i 2026: 
Auka utgift til legevakt kr 250.000 
Auka bemanning Kåsa (nettotal etter refusjon) kr 50.000.  
Auka innsats brukarstyrt personleg assistent (BPA) kr 600.000 
 
 
Korrigeringar i budsjett 2026:  
Stilling overført frå Tveit skule til Kåsa, kr 292.000.  
 
 
Tiltak i budsjett 2026:  
KAD-plass (Kommunal akutt døgn-enhet) sagt opp og blir organisert i eigen regi. Innsparing i 
2026 kr 300.000. Dette krev innkjøp av noko utstyr til om lag kr 100.000 Netto innsparing i 2026 
kr 200.000. Heilårsvirkning frå 2027 er ei innsparing på kr 516.000.  
 
KAD er eit lovpålagt tilbod heimla i Helse- og omsorgstenestalova §3-5 tredje ledd; 
"Kommunen skal sørge for tilbud om døgnopphold for øyeblikkelig hjelp for pasienter og 
brukere med behov for dette, når det er faglig forsvarlig." 
 
KAD i kommunen skal vere eit alternativ til innlegging på sjukehus for pasientar med avklart 
medisinsk tilstand som kan behandlast forsvarleg i kommunen. Per i dag kjøper Nissedal 
kommune denne tenesta av Arendal kommune, som ein del av ein interkommunal avtale. KAD 
skal vere eit tverrfagleg tilbod innan somatisk, psykisk helse og rus, med observasjon, 
utredning og behandling som hovudoppgåver.  
 
I gjennomsnitt har Nissedal kommune nytta KAD-plassen 2-5 døgn dei siste åra.  
 
Om Nissedal kommune vel å ta KAD-plassen heim til eigen kommune (NOS) er det krav om at 
det må vere sjukepleiar til stede heile døgnet, men det er ikkje krav om å ha lege fysisk til stede 
heile døgnet. Her vil ein kunne ha moglegheit for at fastlegane har visitt på dagtid på kvardagar 
og at ein har eit samarbeid/ avtale med interkommunal legevakt i helg og på heilagdagar.  
 
For å ha KAD i eigen kommune treng kommunen eit eige KAD-rom, samt medisinsk utstyr 
(eingongssum). Det vil også krevje ressursar til planlegging av tilbodet i forkant.  
 
Ein ser ingen negative konsekvensar med å hente heim KAD-plassen. Tvert imot vil dette gje 
tilsette fleire utfordringar og auke deira kompetanse. 
 
Etter gjennomgang turnus er det grunnlag for å redusere med ei 60% stilling på 
heimesjukepleia.  Heimetenesta har hatt overskot på årsverk i forhold til behov i bemannings-
planen. I samband med budsjettprosessen i 2025 vart der tatt ned 0,6 årsverk. Ein ser at ein for 
2026 kan ta ned ytterlegare 0,6 årsverk. Overskots-årsverk har vore nytta til å dekke vikariat for 
tilsette i uløna og løna permisjon. Det 0,6 årsverk som no vert ledig, vil ikkje bli erstatta, då ein i 
årsturnus for 2026 har god oppdekking for heile året, utanom sommaren.  
Reduksjon av 0,6 årsverk vil gje ei årleg innsparing på om lag 400.000. Dette er inkludert 
tilleggslønn og sosiale utgifter. 
 
 
 



 
Rammeområde Plan og teknikk:  
 
  
Moment frå gjeldande økonomiplan:  
Vaskeri bygd om, meir effektiv drift, innsparing kr 150.000 
Enøk-tiltak Tveit skule etter ombygging – effekt/innsparing kr 500.000 
Midlar til mellombels skuledrift trekt ut, kr 143.000.  
Inndekning av underskot feiing dekt inn i 2025, kr 80.000.  
3 timar vask frivilligsentral kostnad kr 40.000 (vedteke, men utegløymt i budsjett 2025). 
 
I økonomiplanen var det lagt opp til å trekke inn avsett sum til ekstra vedlikehald av kommunale 
bygg. Sjølv om ein nå har hatt ekstra midlar i 2 år er behovet ennå stort. Det vert derfor tilrådd 
å vidareføre denne «potten» på 1,5 mill. også i 2026. Dels finansiert med å utsetje avdrag i 
2026 med 1 mill.   
 
Moment frå tertialkontroll 2025 som blir vidareført i 2026: 
Redusert utgiftsramme på brann, kr 200.000 
 
 
Korrigeringar i budsjett 2026:  
Husleige 2 nye leilegheiter kr 143.000.  
 
Tiltak i budsjett 2026:  
Auke husleiger jf. prisvekst 2,4% kr 80.000. Dette på line med kva ein har gjort dei siste åra.  
 
Kommunen har fått eit avvik i høve til brannberedskap. Det er ikkje avklart kva tiltak som vil bli 
sett i verk for å lukke dette avviket. Av den grunn er det og usikkert kva som er kostnaden. Det 
vert førebels avsett kr 100.000, men dette kan vise seg å bli meir kostbart.  
 
I 1. tertialkontroll blei det avsett kr 250.000 til å utbetre bru på Kleivvegen. Men i 2. tertial blei 
desse midlane omprioritert til å utbetre ein veg som hadde fått store skader og som blei vurdert 
til å vere meir prekært å utbetre. Men utbetring av bru på Kleivvegen kan ikkje utsetjast mykje 
lengre og bør gjerast i 2026. Avsett nye kr 250.000 til dette i 2026.  
 
  
Rammeområde Vatn og kloakk:   
 
Budsjettet for 2026 for dette rammeområdet har fleire nye moment: 
 
Dei gamle reinseanlegga blir avvikla i 2025, og det må gjerast ei nedskriving av restverdi på det 
enkelte anlegg, noko som isolert sett gjev eit større framførbart underskot frå 2025 til 2026. I 
tillegg går det fram av tertialrapportering i 2025 at gebyrinntektene har vore budsjettert for høgt.  
 
Forventa framførbart underskot ved utgangen av 2025 er samla for VA ca. 6,5 millionar. 
2026 blir det fyrste året med drift der reinseanlegget på Langmoen erstattar fleire mindre 
anlegg. Framlegg til budsjett er justert for ein effekt av dette i form av reduserte driftskostnader, 
men her må det opparbeidast erfaring før ein kan konkludere. 
 
Frå og med 2026 er avskrivingstider på anlegg og leidningsnett auka, noko som vil redusere 
gebyrgrunnlaget i B2026. Det vil då vere naturleg å tilpasse avdragstider på lån, slik at ein i 
størst mogleg grad får samsvar mellom sjølvkostavskrivingar og betalte avdrag. 
 
Samla sett så må gebyrinntektene aukast for å oppretthalde prinsippet om 100% dekningsgrad. 
Det ligg eit handlingsrom i å fordele auken over fleire år i økonomiplanen, men dette vil 
medføre mellombels bruk av felles buffer, og redusere anna handlingsrom. 
 



Tiltak i budsjett 2026:  
Ut i frå den kunnskapen ein har nå, så tilrår kommunedirektøren ein gebyrauke på 2 % på 
årsgebyr for vatn, og 14 % på årsgebyr for avløp (eks. mva). Dette gjev ein årleg kostnadsauke 
for ein gjennomsnittleg fritidsbustad og einebustad på hhv. 4,3 % (kr 715) og 4,2 % (kr 855), 
når ein også tek omsyn til heilårsverknaden av redusert mva-sats frå 25 % til 15 %.  
 
 
 
Rammeområde næring:   
 
  
Tiltak i budsjett 2026:  
Det vert tilrådd å trekke inn den delen av eigedomsskattepotten som blir fordelt etter søknad og 
som i stor grad har gått til å støtte ulike løypelag. Dette gir ein innsparing på kr 330.000.  
 
Turistinformasjon har dei siste åra blitt organisert ved at lokal næringsdrivande har stått for 
denne tenesta. Dette med eit årleg tilskot på kr 130.000, finansiert med næringsfond. På 
bakgrunn av at det etter kvart er digitale hjelpemiddel dei fleste brukar for å orientere seg som 
turistar blir det tilrådd å legge ned turistinformasjonen og omdisponere midlane til å finansiere 
landbrukskontoret. Ein kan vurdere om resepsjonen på kommunehuset kan ta på seg ei enkel 
form for turistinformasjon, som t.d. ha brosjyremateriell tilgjengeleg.    
 
 
Driftsbudsjett oppsummert:  
Sum av moment over gir grunnlag for ei avsetning til disposisjonsfond på 4,1 mill. Netto 
driftsresultat er 3,8 mill. (1,2%)  som er i underkant av staten si tilråding på 1,75%.  
 
 
Investering:   
 
 
IKT i skulen: 
Jf. vedteke IKT-plan for skule er det og for 2026 lagt inn investeringsprosjekt for innkjøp av IT-
utstyr for skule på kr 625.000 inkl. mva. (låneopptak kr 500.000).  
 
  
Ombygging kommunehuset: 
Kommunedirektøren etablerte i starten av 2025 ei arbeidsgruppe for å sjå på ulike løysingar på 
ein del manglar og avvik som har vore peika på i ulike samanhengar, m.a. i vernerundar. 
 
Arbeidsgruppa, der også tillitsvalde og vernetenesta har delteke, har drøfta saka i to møte, og 
det er utarbeidd skisser og kostnadskalkylar som kommunedirektøren har vurdert rett å legge 
inn i sitt budsjettframlegg for 2026. Referat frå møta i arbeidsgruppa og kostnadsskisse gjev ein 
god oppsummering av behovet for tiltaket. 
 
Det ein vil trekke fram er mangel av lydisolering, som er størst problem i høve til helse/psykiatri 
og kyrkjekontoret. I tillegg er det ikkje fungerande ventilasjon i bygget. Nettverkskabling i 
bygget er og svært gamal og held ikkje lenger mål. Alle desse 3 momenta må løysast i løpet av 
nær framtid. Det blir lagt til grunn at det vil være kostnadseffektivt å løyse desse problema 
samstundes, i staden for å ta dei separat. I tillegg kjem og at bygget bør tilpassast universell 
utforming, som primært er å få på plass ein heis. Det mest av lysarmatur vil og måtte bytast i 
nær framtid. Det er og lagt inn ulike enøk-tiltak som vil gje sparte driftskostnader. Det meste av 
kostnadene vil vere knyt til 1. etg. Her vil ein og oppnå at omplassering av kontor vil gje ein 
betre publikums-tilpassa plassering, ved at Plan og teknikk, som har desidert mest besøk av 
publikum, blir plassert nærare inngangen. Det er og nemne at kommunehuset har eit stort 
etterslep på vedlikehald slik at dette og vil gje ei høgst nødvending oppgradering.       
 



 
Fleire av behova kan sekundært løysast enkeltvis, og nokre kan utsetjast, men det ligg store 
meirverdiar i å sjå alt samla og nå få ei lenge etterlengta oppgradering av kommunehuset. 
Ramme for prosjektet er 25 mill. (låneopptak 20 mill.).  
 
Andre prosjekt: 
I tillegg vil vidareføring av eksisterande prosjekt som ikkje blir fullført i 2025 inngå i 
investeringsbudsjett 2026. Det vil kome eiga sak i desembermøte om overføring av løyvingar 
frå 2025-budjsett til 2026-budsjett.  
 
Økonomiplanen:  
 
Heilårsverknad av tiltak sett i verk i 2026 blir ikkje kommentert særskilt.  
 
Skatt/rammetilskot: 
På sentrale skatt/rammetilskot er det berre mindre utslag i planperioden.  
 
Eigedomsskatt:  
På eigedomsskatt kraftverk gir prognose ei samla nedgang på om lag 0,6 mill. i planperioden. 
På eigedomsskatt hus/hytter er det lagt til grunn årleg auke på kr 50.000 pga. volumauke (nye 
hus/hytter.  
 
Integreringstilskot:  
I høve til integreringstilskot er det lagt til grunn at busetjing kvart år blir på nivå som i 2026. Av 
den grunn er integreringstilskot halde på same nivå i planperioden. Det same gjeld då og 
ressursinnsatsen på tenesteområdet.    
 
Renter/avdrag:  
Frå 2026 til 2027 aukar avdrag med kr 1.530.000. Dette på bakgrunn av at ein i 2027 ikkje 
utsett avdrag med 1 mill. for å finansiere vedlikehald og avdrag på kr 530.000 for låneopptak i 
2026 på 21,2 mill. I 2028 kjem det inn avdrag på 1,1 mill. primært knyt til 
omsorgsbustader/utbygging NOS trinn 2. Men samstundes blir eit lån innfridd slik at avdrag 
totalt aukar med kr 459.000.     
 
Konsesjonskraft:  
På konsesjonskraft gir prognose at dette skal auke til 16 mill. i 2028. Det vil seie opp                
kr 590.000. For 2029 er det svært usikkert anslag, då alt av bindingsavtaler utløper før 2029. 
Men det blir anslått ein nedgang på 10% ned i høve til 2028-nivå. Dette utgjer ca. ned med 1 
mill. i høve til 2026-nivå.  
 
Spesialpedagogiske tiltak:  
Det er fleire spesialpedagogiske tiltak som blir avslutta i planperioden. I sum utgjer dette 3,6 
mill. Men det er vel all grunn til å tru at det vil dukke opp nye behov. Men det blir rein gjetting å 
sette tal på nye tiltak, slik at det er det ikkje lagt inn nok sum på. Men dette gir nok at 
økonomiplanen i høve til dette momentet gir eit litt optimistisk bilete.       
 
Avslutte samarbeidet kring RPH:  
Det er tilrådd at kommunen seier opp/trer ut av RPH (Rask Psykisk Helsehjelp) RPH er eit 
lågsterskeltilbod til personar over 16 år, og blei starta som eit interkommunal samarbeid mellom 
kommunane i Vest-Telemark i 2023. Tilbodet er for personar som har symptom på mild til 
moderat depresjon, angst, søvnvanskar og begynnande rusproblem. Ein kan sjølv ta kontakt 
for å få hjelp, ein treng ikkje tilvising frå lege og tilbodet er gratis. RPH tilbyr undervisning 
basera kurs, assistert selvhjelp, gruppebehandling og individuelle samtaler, der alle tilboda er 
bygde på kognitiv terapi.  
 
 
 



I rapport frå RPH står det;  

- Fleirtalet av dei som er i målgruppa for tilbodet i RPH har ikkje vore i kontakt med 

helsetenesta og fått hjelp for dei psykiske plagene sine tidlegare. 

- Fleirtalet av pasientane ynskjer oppmøte i ein annan kommune enn bustadkommunen. Dei 

forklarar det med små forhold, ulike roller i lokalsamfunnet eller at dei ynskjer behandlarar 

dei ikkje kjenner frå før eller kan risikere å møte på arenaer i nærområdet. 

- Dei fleste som søkjer hjelp i RPH blir motiverte av å høyre om behandlingstilbodet, og søker 

hjelp til å sortere tankar og kjensler, lære meir om psykisk helse og få verktøy dei sjølv kan 

jobba vidare med undervegs og etter avslutta behandling. Dei er vant til å tileigne seg ny 

kunnskap og «klare seg sjølv».  

- Dei som tek kontakt strevar med angst, låg sjølvkjensle, depresjon, stress, tankekøyr, 

grubling og bekymring, sjølvkritikk, søvnvanskar. Hovudtematikken blant pasientane i 2023 

har hovudsakleg vore angstlidingar og stress og belastning. 

- Underbehandling av psykiske helseplager er eit betydeleg problem for folkehelsa. Slik sett så 

kan det sjå ut som at me (RPH) klarer å fanga opp ei målgruppe som ikkje tidlegare har fått 

behandling for psykiske vanskar. 

 
Førebyggande arbeid og lågterskeltilbod er utroleg viktig i forebyggande arbeid og nødvendig å 
ha hjelp lett tilgjengeleg, utan lange ventelister.  Årsrapport for 2024 viser at 14 innbyggjarar i 
Nissedal kommune nytta seg av tilbodet til RPH. I 2025 har 36 innbyggjarar frå Nissedal 
kommune nytta tilbodet (inkl. kurs, assistert sjølvhjelp, forsamtale søvn og individuell 
psykoterapi).  
 
RPH er ikkje eit lovpålagt tilbod, men er eit svært bra tilbod med stor betydning for dei som 
treng det og er i målgruppa. Dersom Nissedal kommune vel å gå ut av det interkommunale 
samarbeidet om Rask psykisk helsehjelp vil det kunne heve terskelen innbyggarar for å 
oppsøke helsehjelp. Det kan i tillegg bli større trykk på legekontoret og kommunens teneste for 
psykisk helse og rus og det kan og leie til lengre ventetid før ein får hjelp.  
 
Ved å tre ut av dette samarbeidet sparar kommunen Kr. 415.000,- frå og med 2027.  
 
Redusere ressurs tildelingskontoret:  
Der har vore 2,4 årsverk knytta til tildelingkontoret. 2 årsverk sakshandsamar og 0,4 årsverk til 
velferdsteknologi. Tidlegare hadde tildelingskontoret ansvar for hjelpemidlar, dette blir nå 
ivareteken av ergoterapeut. Der har vore gjennomgang av alle oppgåver som har ligge til 
tildelingskontoret og valt å flytte etteroppgjer og vederlagsberekning til fellestenesta. Dette gjer 
at ein kan redusere årsverk på tildelingskontoret. Reduksjon av 0,4 årsverk vil gje ein årleg 
innsparing på kring 320.000,- frå og med 2027.  
 
Enøk-tiltak kommunehus:  
I tilrådd oppgradering av kommunehuset ligg det inne og enøk-tiltak. Det vert lagt til grunn at 
prosjektet med oppgradering er ferdig i løpet av 2026 og at ein kan spare kring 30% av 
straumutgiftene frå og med 2027.  
 
Vedlikehaldspott kommunale bygg:  
Frå 2027 legg økonomiplanen opp til at vedlikehaldspotten blir redusert med 1 mill. Det vil seie 
den millionen som er finansiert med reduksjon av utsetjing avdrag. Samstundes blir då post for 
vedlikehald varig styrka med 0,5 mill. då dette ligg inne resten av planperioden.   
 
Drift oppsummert:  
I løpet av heile planperioden (26-29) vil det vere rom for å sette av i overkant av 31 mill. til 
disposisjonsfond.  
 



Investering: 
Av nye investeringar i planperioden ligg det at bygging av 5 nye omsorgsbustader og trinn II av 
utbygging på NOS blir gjennomført i 2027. Det er lagt til grunn talmaterialet frå sak lagt fram for 
kommunestyret i juni i år. Låneopptak 42,4 mill.     
 
I tillegg er det lagt inn investeringar jf. IKT-plan skule med låneopptak 0,5 mill. i 2027. Rullering 
av IKT-plan vil syne behov vidare i planperioden.  
 
 
Eigedomsskatt:  
Tidelgare praksis har vore at vedtak om eigedomsskatt har blitt gjort i budsjettvedtaket. Men på 
bakgrunn av at eigedomsskattegrunnlaget ikkje er kjend når denne saka går ut, vil det bli 
fremma ei eiga sak som fastsett skattesats m.m. for eigedomsskatteåret 2026.   
 
 
 
 

Kommunedirektørens tilråding: 

Nissedal kommunestyre vedtek framlegg til årsbudsjett 2026 og økonomi- og handlingsprogram 
2026-2029, slik det ligg føre.   

Det vert nytta høgast mogleg skattesats på formue og inntekt.  

Låneopptak: 

Det vert teke opp lån til investeringsføremål på inntil kr 21.200.000  (40 års nedbetalingstid) 

Det vert teke opp lån til vidareutlån (Startlånsordninga) på kr 3.000.000 (25 års nedbetalingstid.    

Endring av budsjett gjennom året: 

Kommunedirektør vert delegert å fordele avsett lønspott under rammeområde felles (4,5 mill.) 
jf. resultat av sentrale og lokale lønsforhandlingar.   

Kommunedirektør vert delegert å fordele avsett pott til kompetanseheving (0,3 mill.) på 
bakgrunn av vedtak gjort av AMU.   

 

Andre vedtak:  

Nissedal kommune seier opp avtale med Arendal kommune om samarbeid om Kommunal akutt 
døgnenhet (KAD).  

Nissedal kommune seier opp/trekker seg ut av interkommunalt samarbeid om Rask psykisk 
helsehjelp (RPH).  

 

 
 
 

Saksprotokoll i Formannskapet - 20.11.2025  

 
Behandling: 
 
Omforeina endringsframlegg: 
(+ auke utgifter, - auke inntekter) 



                                                                       Endring                                 Endring 
budsjett 

budsjett 2026:                      2027-2029:  
Kantine Tveit skule blir vidareført            + kr 308.000                         +kr 740.000 
Somarstengt bhg. blir 3 veker (ikkje 4)   +kr 120.000                          +kr 120.000  
Eigedomskattepott vert vidareført                       +kr 330.000                          +kr 
330.000 
Kommunestyret sin gåvepott vidareført  + kr  25.000                          +kr  25.000 
Kulturmidlar blir vidareført på 2025-nivå +kr 125.000                          +kr 125.000 
Auke kostnad brannberedskap                +kr 500.000                          +kr 500.000 
Fortsatt deltakar samarbeid RPH                                                           +kr 415.000 
Støtte til Frivvilgsentral 50% stilling        +kr 400.000                          +kr 400.000  
Auke utgifter:                                                           +kr 1.808.000                       +kr 
2.655.000 
  
Inndekning:  
Forventing om auka overføring staten    -kr 1.000.000                                    -kr 
1.000.000             
Auka eigedomsskatt kraftverk                  -kr   138.000                         -kr    138.000 
Redusert avsetning til disp.fond              -kr   670.000                         -kr 1.517.000 
Sum:                                                             -kr 1.808.000                                    -kr 
2.655.000 
  
  
  
Handlingsprogram: 
Nytt punkt under sentral leiing: 

• Kommunedirektøren legg fram sak kring ombygging av kommunehuset med 
utgreiing om behov for ombygging og syner moglege alternativ m.a. vurderer ei 
stegvis gjennomføring av prosjektet.  

  
Votering: omforeint endrings-/tilleggsframlegg budjsett og handlingsprogram 
samrøystes vedteke.  
 

Vedtak 

 

Formannskapet si innstilling til kommunestyret 

  
Nissedal kommunestyre vedtek framlegg til årsbudsjett 2026 og økonomi- og handlingsprogram 
2026-2029, slik det ligg føre, med dei endringar gjort av formannskapet i møte 20.11.25. .   

Det vert nytta høgast mogleg skattesats på formue og inntekt.  

Låneopptak: 

Det vert teke opp lån til investeringsføremål på inntil kr 21.200.000  (40 års nedbetalingstid) 

Det vert teke opp lån til vidareutlån (Startlånsordninga) på kr 3.000.000 (25 års 
nedbetalingstid.    

Endring av budsjett gjennom året: 



Kommunedirektør vert delegert å fordele avsett lønspott under rammeområde felles (4,5 mill.) 
jf. resultat av sentrale og lokale lønsforhandlingar.   

Kommunedirektør vert delegert å fordele avsett pott til kompetanseheving (0,3 mill.) på 
bakgrunn av vedtak gjort av AMU.   

  

Andre vedtak:  

Nissedal kommune seier opp avtale med Arendal kommune om samarbeid om Kommunal akutt 
døgnenhet (KAD).  

  
  

  

  
 

 
 

Saksprotokoll i Arbeidsmiljøutvalet - 25.11.2025  

 
Behandling: 
 
Omforeint framlegg til uttale frå AMU i høve til budsjett, handlingsprogram og 
økonomiplan 2026-2029.  
AMU tek formannskapet sitt framlegg til budsjett, handlingsprogram og økonomiplan 
2026-2029 til vitande.  
Votering: Omforeint uttale samrøystes vedteke.  
 

Vedtak 

AMU tek formannskapet sitt framlegg til budsjett, handlingsprogram og økonomiplan 
2026-2029 til vitande.  
 
 

Saksprotokoll i Eldrerådet - 03.12.2025  

 
Behandling: 
 
 

Vedtak 

 
 

Saksprotokoll i Råd for funksjonshemma - 01.12.2025  

 
Behandling: 



 
 

Vedtak 

 
 

Saksprotokoll i Ungdomsrådet - 02.12.2025  

 
Behandling: 
 
 

Vedtak 

 
 
 
 
 
 


